
JON  

Yônah  

Tơlơi Pơhiăp Hlâo  

Sŏp-hră Yônah jing sa sŏp-hră ƀu hrup hăng hơdôm sŏp-hră laĭ-lui-hlâo pơkŏn amăng 
Hơdrôm Hră Rogoh-Hiam ôh, samơ̆ amăng hră anŭn hơmâo tơlơi ră ruai jing tơlơi 
pơruai glaĭ tơlơi truh kơ pô-pơala, jing pô hơngah ƀu kiăng tui-gưt ôh kơ tơlơi Ơi 
Adai pơđar. Ơi Adai pơtă brơi kơ ñu nao pơ plei prŏng Nineweh, jing plei-phŭn lŏn-
čar Assiria laih anŭn ăt jing rŏh-ayăt hăng ƀing Israel mơ̆n. Samơ̆ Yônah hơngah ƀu 
kiăng nao pơ anih anŭn hăng pơhaih tơlơi Ơi Adai pơtă ôh, yuakơ ñu pơmĭn tơdah ñu 
nao pơ lŏn-čar anŭn, Ơi Adai ƀu či pơrai hĭ ôh lŏn-čar anŭn. Tơdơi kơ tơlơi truh tơnap 
prŏng anŭn, Yônah gir đôč kiăng tui-gưt kơ tơlơi Ơi Adai pơtă; hơnăl-tuč, ñu bơngơ̆t-
bơngañ rơngot-hơning yơh tơdang ñu ƀuh tơlơi răm-rai ƀu truh ôh ƀơi lŏn-čar anŭn.  

Sŏp-hră anai pơrơđah kơ tơlơi dưi prŏng glông Ơi Adai gah ngŏ kơ kơyâo-pơtâo 
mơnơ̆ng-mơnuă. Samơ̆ hloh kơ abih-bang, hră anai pơrơđah kơ tơlơi Ơi Adai jing sa 
čô Ơi Adai khăp laih anŭn pap-khăp, jing Pô ƀu pơrai hĭ ôh lŏn-čar anŭn, samơ̆ Ñu 
pap-brơi laih anŭn pơklaih hĭ lŏn-čar anŭn wơ̆t-tơdah ƀing mơnuih anŭn jing ƀing rŏh-
ayăt hăng ƀing ană-plei Ñu.  

Jar Atŭt-Kơsem  

Tơlơi Ơi Adai iâu Yônah laih anŭn tơlơi ñu ƀu tui-gưt (1:1-17)  
Tơlơi Yônah kơhma ̱l laih anŭn tơlơi Ơi Adai pơklaih ñu (2:1-10)  
Boh-hiăp Yônah pơkơdơ̆ng glaĭ hăng plei Nineweh (3:1-10)  
Tơlơi Ơi Adai pap-khăp kơ plei Nineweh (4:1-11)  

1  

Yônah u Tui-Gưt Yahweh  
1Hơmâo sa hrơi Yahweh pơhiăp hăng Yônah ană đah-rơkơi Amithai tui anai,a 2“Nao 

bĕ pơ plei prŏng Nineweh anŭn, laih anŭn pơhiăp pơkơdơ̆ng glaĭ hăng plei anŭn; Kâo 
ƀuh laih tơlơi sat-ƀai ƀing mơnuih dŏ pơ anŭn.” 3Samơ̆ Yônah ruăh-mă jơlan pơkŏn, 
tui anŭn kăh kiăng kơ đuaĭ ataih hĭ mơ̆ng anăp Yahweh. Ñu nao pơ Yapô, jing anih ñu 
hơduah-ƀuh sa boh sŏng-prŏng jĕ či nao pơ Tarsis.b Ñu apăh prăk nua đĭ sŏng laih anŭn 

                                                 
a1:1 2 ing Pơtao 14:25.  
b1:3: Anai ăt jing Spain.  

nao hrŏm-hơbĭt hăng ƀing pơgăt-sŏng pơ Tarsis, jing anih ñu či dŏ ataih mơ̆ng anăp 
Yahweh.  

4Samơ̆ Yahweh mơit rai angĭn-rơbŭ prŏng ƀơi ia rơsĭ laih anŭn angĭn anŭn kơtang 
biă-mă tơl ngă kơ sŏng anŭn pơpư̆ kơtang jĕ či pơčah hĭ. 5ing pơgăt-sŏng huĭ-bra ̱l 
laih anŭn iâu-kwưh kơ tơlơi djru, rĭm čô iâu-laĭ kơ yang-rơba ̱ng ñu pô. Giŏng anŭn, 
ƀing gơñu glŏm đuaĭ hĭ lu gơnam kiăng kơ pơdjhôl hĭ ƀiă kơ sŏng anŭn. Tơdang anŭn, 
Yônah trŭn nao laih gah yŭ amăng sŏng ƀơi anih pioh gơnam laih anŭn đih pĭt.  

6Pô khua-sŏng rai pơ Yônah, ƀuh ñu pơ anŭn laih anŭn pơhiăp kơ ñu, “Hơget ih hlak 
dŏ pĭt pơ anai lĕ? Tơgŭ bĕ laih anŭn iâu-laĭ bĕ yang-rơba ̱ng ih kơ tơlơi djru. Năng-ai 
ñu či pap-brơi kơ ƀing ta laih anŭn pơklaih hĭ tơlơi hơdip ta yơh.”  

7Giŏng anŭn, ƀing pơgăt-sŏng pơlaĭ kơ tơdruă gơñu, “Bơbĕ ƀing ta ngă čram laih 
anŭn hơduah lăng hlơi jing pô tŭ kơ tơlơi ƀuăh anai yuakơ ñu anŭn yơh ngă kơ ƀing ta 
tŭ tơlơi huĭ-hiưt anai.” ing gơñu ngă čram, laih anŭn kơčrâo djơ̆ kơ anăn Yônah. 8Tui 
anŭn, ƀing gơñu pơhiăp kơ Yônah tui anai, “Tui anŭn, ruai bĕ kơ ƀing gơmơi! Hlơi 
jing pô tŭ kơ tơlơi ƀuăh anai lĕ? Hơget-tơlơi ih hlak dŏ ngă pơ anai lĕ? Ih rai mơ̆ng 
čar pă? Hlơi jing kơnung-djuai ih lĕ?  

9Yônah laĭ-glaĭ, “Kâo jing sa čô Hêbrơ. Kâo kơkuh-pơpŭ kơ Yahweh jing Ơi Adai pơ 
adai-rơngit, jing Pô pơjing kơ lŏn-thu laih anŭn ia-rơsĭ.” 10Gĭŏng anŭn, ƀing gơñu huĭ-
hiưt biă-mă laih anŭn laĭ kơ Yônah tui anai, “Hiư̆m-pă ih dưi ngă kơ tơlơi hrup hăng 
anŭn lĕ?” Yuakơ ƀing gơñu thâo laih Yônah hlak đuaĭ-kơdŏp mơ̆ng Ơi Adai, yuakơ 
Yônah hơmâo ruai laih kơ ƀing gơñu.  

11Angĭn-rơbŭ ƀrư̆ mông ƀrư̆ kơtang tui, tui anŭn ƀing pơgăt-sŏng tơña kơ Yônah tui 
anai, “Hơget-tơlơi ƀing gơmơi khŏm ngă kơ ih kiăng pơkhư̆ hĭ rơbŭ anai lĕ?”  

12Yônah laĭ-glaĭ kơ ƀing gơ̆ tui anai, “Glŏm hĭ bĕ kâo amăng ia-rơsĭ, laih anŭn rơbŭ-
kơthel anai či hơđơ̆ng brơi kơ ƀing gih yơh. Kâo thâo anai jing tơlơi soh mơ̆ng kâo 
yơh hơmâo ngă brơi kơ ƀing gih bưp djơ̆ angĭn kơtang anai.” 13Kơđai glaĭ kơ tơlơi 
anŭn, ƀing pơgăt-sŏng gir ba sŏng gơñu nao pơ ha ̱ng, waih đuaĭ hăng abih tơlơi kơtang 
gơñu. Samơ̆ rơbŭ anai jai ƀrư̆ jai kơtang hloh, laih anŭn ƀing gơñu ƀu thâo nao pơpă 
ôh. 14Tui anŭn, ƀing gơñu ur-kwưh nao pơ Yahweh tui anai, “Ơ Yahweh, ƀing gơmơi 
iâu-laĭ kơ Ih, anăm pơrai hĭ ƀing gơmơi hăng tơlơi djai ôh, yuakơ tơdah ƀing gơmơi 
mă glŏm đuaĭ hĭ pô ƀu hơmâo tơlơi soh anai! Ơ Yahweh, Ih yơh jing Pô djă-grơ̆ng 
abih-bang tơlơi anai, anai jing bruă Ih hlak dŏ ngă yơh.” 15Giŏng anŭn, ƀing gơñu pŭ đĭ 
Yônah hăng glŏm trŭn gơ̆ amăng ia-rơsĭ, laih anŭn angĭn-rơbŭ hơđơ̆ng ƀơi mông anŭn 
mơtam. 16Tơlơi anai ngă kơ ƀing pơgăt-sŏng huĭ-pơpŭ kơ Yahweh biă-mă; ƀing gơñu 
pơyơr đĭ sa gơnam ngă yang laih anŭn ƀuăn kiăng kơkuh-pơpŭ kơ Yahweh.  

17Yahweh pơđar sa drơi akan prŏng lun-ƀơ̆ng hĭ Yônah laih anŭn gơ̆ dŏ amăng hlŭng 
akan klâo hrơi klâo mlam.c  

2  

Tơlơi Yônah Iâu-Laĭ  
1Mơ̆ng hlŭng akan, Yônah iâu-laĭ Yahweh Ơi Adai ñu tui anai,  

2“Amăng tơlơi tơnap-tap kâo,  
Ơ Yahweh, kâo iâu-kwưh Ih,  
laih anŭn Ih laĭ-glaĭ kơ kâo.  

Mơ̆ng anih Seôl jing hlung dơlăm tơlơi djai  
kâo iâu-kwưh kơ tơlơi djru, laih anŭn Ih hơmư̆ kâo.  

3Ih hơmâo glŏm trŭn hĭ laih kâo amăng anih hlung dơlăm,  
truh pơ atur ia-rơsĭ, jing anih ia-li̱ng go ̱m jum-dar kâo,  
laih anŭn abih dơnai jơlah-ia kơtang Ih tơglŭng gah ngŏ kâo.  

4Kâo pơmĭn Ih puh-pơđuaĭ hĭ laih kâo mơ̆ng anăp ih  
samơ̆ wơ̆t-tơdah hrup hăng anŭn, kâo ăt lăng nao pơ Sang Yang rơgoh-hiam 

Ih mơ̆n.  
5Ia anai rai ƀơi ngŏ kâo laih anŭn pơhngơ̆t hĭ kâo;  

ia anai go̱m hĭ kâo abih,  
laih anŭn rơ̆k-bring păl jum-dar akŏ kâo.  

6Kâo trŭn nao truh pơ atur-akha khul čư̆,  
pơ lŏn-tơnah hăng amăng-ja ̱ng krư̆-khoă jum-dar kâo hlŏng-lar.  

Samơ̆ Ih, Ơ Yahweh Ơi Adai kâo hơi,  
hơmâo ba kâo glaĭ hơdip mơ̆ng anih hlung dơlăm.  

7Tơdang kâo pơmưn tơlơi hơdip kâo tơhrŏhd đuaĭ hĭ,  
giŏng anŭn, Ơ Yahweh, kâo iâu-laĭ kơ Ih,  
laih anŭn amăng Sang Yang rơgoh-hiam Ih yơh, Ih hơmư̆ kâo.  

8Bơ kơ ƀing kơkuh-pơpŭ kơ rup-trah ƀu tŭ yua anŭn  
ƀing gơñu hơmâo lui hĭ laih tơlơi tŏng-ten gơñu hăng Ih.  

9Samơ̆ kâo či adoh bơni-hơơč kơ Ih yơh;  
kâo či pơyơr kơ Ih sa gơnam ngă yang  
laih anŭn ngă tơlơi hơget kâo hơmâo ƀuăn laih hăng Ih.  

                                                 
c1:17 Mathiơ 12:40.  
d2:7: Anai ăt jing “tơsơr” mơ̆n.  

Tơlơi pơklaih rai mơ̆ng Ih yơh Yahweh ăh!”  
10Giŏng anŭn, Yahweh pơđar akan anŭn ô ̱̆ tơbiă hĭ Yônah ƀơi ha ̱ng-ia, laih anŭn akan 

ngă tui mơtam.  

3  

Yônah Tui-Gưt Yahweh  
1Giŏng anŭn, Yahweh pơhiăp hăng Yônah tal dua dơ̆ng tui anai, 2“Nao bĕ pơ plei-

prŏng Nineweh anŭn, laih anŭn laĭ-pơthâo bĕ kơ ƀing mơnuih dŏ amăng plei anŭn hăng 
boh-hiăp Kâo hơmâo brơi laih kơ ih.” 3Tui anŭn, Yônah tui-gưt Yahweh laih anŭn nao 
pơ plei Nineweh, jing sa boh plei prŏng biă-mă, amăng klâo hrơi rơbat kăh dưi rơbat 
găn hĭ amăng plei anŭn. 4Yônah čơdơ̆ng rơbat găn plei anŭn, giŏng kơ rơbat hơmâo sa 
hrơi, ñu laĭ-pơthâo tui anai, “Amăng pă̱pluh hrơi dơ̆ng, plei Nineweh či răm-rai yơh!”e  

5ing ană-plei Nineweh đaŏ kơ boh-hiăp Ơi Adai. Tui anŭn, ƀing gơñu ngă tui anai: 
Rĭm čô khŏm kŏm ƀơ̆ng-huă, laih anŭn abih-bang mơnuih čơdơ̆ng mơ̆ng ƀing yom 
prŏng hloh hlŏng truh kơ ƀing ƀu yom anet hloh čut ao tâo kiăng pơrơđah kơ tơlơi 
ƀing gơñu hơmâo kơhma ̱l laih.  

6Tơdang pơtao Nineweh hơmư̆ tơlơi anai, ñu tơgŭ mơ̆ng grê-pơtao ñu, tŏh hĭ ao-
pơtao ñu, čut mă kơnơ̆ng ao tâo laih anŭn dŏ be̱r amăng hơbâo-tơpur. 7Ñu mơit nao sa 
tơlơi laĭ-pơthâo kơ ană-plei Nineweh tui anai,  
 

“Anai jing sa tơlơi pơtă mơ̆ng pơtao laih anŭn mơ̆ng ƀing mă bruă kơ pơtao:  
 

u hơmâo hlơi pô dưi ƀơ̆ng hơget-get ôh; abih-bang mơnuih laih anŭn hlô-
mơnơ̆ng rong, khul rơmô, khul bơbe laih anŭn khul triu, brơi tŭ-mă bĕ tơlơi 
khă-kơ̆ng ƀu dưi ƀơ̆ng, kŏn dưi mơñum lơi. 8Abih-bang mơnuih laih anŭn hlô-
mơnơ̆ng khŏm buh mă ao tâo. Rĭm čô khŏm iâu-laĭ hăng tơlơi sit kơ Ơi Adai 
laih anŭn khŏm lui hĭ kơnuih sat ñu wơ̆t-hăng khul bruă-mă ƀrưh-ƀai gơñu. 
9Năng-ai Ơi Adai či pơplih hĭ tơlơi pơmĭn Ñu laih anŭn tơlơi Ñu hil, tui anŭn 
ƀing ta ƀu či djai hĭ ôh!”  

 
10Ơi Adai ƀuh tơlơi ƀing gơñu ngă; Ñu ƀuh ƀing gơ̆ hơngah lui hĭ kơnuih sat-ƀai ƀing 

gơ̆ pô. Tui anŭn, Ñu pơplih hĭ tơlơi pơmĭn Ñu hăng ƀu pơrai hĭ ƀing gơ̆ dơ̆ng tah kar 
hăng Ñu hơmâo ƀuăn hlâo laih.  

                                                 
e3:4 Mathiơ 12:41; Luk 11:32.  

4  

Tơlơi Yônah Hil Laih Anŭn Tơlơi Ơi Adai Pap  
1Yônah ƀu hơmâo tơlơi mơak ôh kơ tơlơi anai, laih anŭn ñu hil biă-mă. 2Tui anŭn, ñu 

iâu-laĭ tui anai, “Ơ Yahweh, kâo ƀu laĭ hlâo hăng Ih ôh hă hlâo kơ kâo tơbiă mơ̆ng 
sang tui anai: Anai jing kơnơ̆ng tơlơi Ih či ngă yơh? Yuakơ anŭn yơh, hiam hloh kâo 
jač-amač đuaĭ-kơdŏp nao pơ Tarsis. Kâo thâo laih Ih jing Ơi Adai tơlơi khăp laih anŭn 
tơlơi pap, gir-run nanao, hiam-klă nanao, prap-pre nanao kiăng pơplih hĭ tơlơi pơmĭn 
Ih laih anŭn ƀu pơrai hĭ ôh.f 3Hơnăl-tuč, Ơ Yahweh, brơi kâo djai bĕ. Kâo djai jing 
hiam hloh kơ kâo dŏ hơdip.”g  

4Yahweh laĭ-glaĭ, “Hiư̆m-pă tơlơi ih hil anŭn djơ̆-găl mơ̆n hă?”  
5Yônah nao pơ gah ngŏ̱ kơ plei anŭn laih anŭn dŏ be̱r. Ñu pơkra sa anih tơui pơgang 

kơ ñu pô, laih anŭn dŏ amăng anih tơui anŭn kiăng dŏ-tơguăn lăng hơget-tơlơi či truh 
kơ plei Nineweh. 6Giŏng anŭn, Yahweh Ơi Adai brơi sa ƀĕ phŭn hrĕ-kơyâo čăt đĭ gah 
ngŏ kơ Yônah kiăng kơ djru brơi gơ̆ hơmâo ƀiă tơui, tui anŭn gơ̆ či hơmâo tơlơi 
rơiêŭ-mơak hloh yơh. Yônah mơak biă-mă hăng hrĕ-kơyâo anai. 7Samơ̆ mơguah sêng-
brêng ƀơi hrơi tŏ-tui, Ơi Adai brơi sa drơi hlăt kĕ pơrai hĭ phŭn hrĕ-kơyâo anŭn laih 
anŭn hrĕ-kơyâo anŭn gliu djai hĭ yơh. 8Tơl yang-hrơi đĭ glông laih, Ơi Adai mơit rai 
angĭn pơiă-hlơ̱r mơ̆ng gah ngŏ̱ laih anŭn ngă kơ Yônah tơdu-rơmơ̆n biă-mă mơ̆ng 
tơlơi pơiă yang-hrơi pơčrang trŭn ƀơi akŏ ñu anŭn. Tui anŭn, ñu pơmĭn kiăng djai yơh. 
Ñu laĭ, Kâo djai jing hiam hloh kơ kâo dŏ hơdip.”  

9Samơ̆ Ơi Adai laĭ-glaĭ kơ ñu, “Hiư̆m-pă tơlơi ih hil anŭn djơ̆-găl mơ̆n hă yuakơ 
phŭn hrĕ-kơyâo anŭn lĕ?” Yônah laĭ-glaĭ tui anai, “Kâo hơmâo djŏp tơlơi djơ̆-găl kiăng 
kơ hil, hil truh kơ djai yơh!” 10Yahweh laĭ-glaĭ kơ ñu, “Phŭn hrĕ-kơyâo anŭn čăt đĭ 
amăng sa mlam laih anŭn rơngiă hĭ thĕng amăng hrơi tŏ-tui; ih ƀu ngă sa mơta-tơlơi kơ 
ñu ôh, ih kŏn ngă brơi kơ ñu čăt đĭ lơi, samơ̆ ih ăt hơưi kơ ñu mơ̆n! 11Bơ kơ Kâo, Kâo 
ăt pap hơưi kơ plei-prŏng Nineweh anŭn mơ̆n; amăng plei anŭn hơmâo rơbeh kơ sa-
rơtuh duapluh-rơbâoh čô ƀing mơnuih ƀu thâo gah ieo gah hơnuă ôh, wơ̆t-hăng khul 
hlô-mơnơ̆ng kar-kaĭ mơ̆n!”  

 
f4:2 Tơlơi Tơbiă 34:6.  
g4:3 1 ing Pơtao 19:4.  
h4:11: Anai jing 120,000.  


